Урок-вечарына

“Я – беларус! Я ганаруся, што маю гэтае імя...”

Мэты:

1. Выхоўваць у вучняў гонар, павагу, любоў да сваёй нацыі, свайго народа.

2. Нагадаць прозвішчы людзей, якія прынеслі славу Беларусі.

3. Развіць у школьнікаў уменне крытычна мысліць, выказваць свае думкі.

4. Дапамагчы ўсім прысутным адчуць сваю непарыўную повязь з мінулым, гонар за продкаў, адказнасць за будучыню свайго народа, сваёй Бацькаўшчыны.

Форма мерапрыемства: справаздача творчых груп.

Абсталяванне: вечарына праходзіць у музеі перад чырвоным кутом. На стале выстава кніг вядомых беларускіх пісьменнікаў, на сцяне плакат са словамі: 

“Любіце гэтую сваю святую зямлю аддана і да канца. 

 Іншай вам не дадзена, дый непатрэбна”

Ул. Караткевіч

Ход мерапрыемства:

За два тыдні да мерапрыемства гурткоўцы дзеляцца на некалькі груп. Кожнай даецца заданне па названай тэме. Кіраўнік раіць вучням, у якой форме лепш правесці справаздачу.

Першы чытальнік:

У сівай даўніне,

Дзе губляецца летапіс часу,

Дзе народы зямлі і паданні пачатак бяруць.

Кінуў вокліч гусляр:

Як, Радзіма, назваць цябе шчасна?

З трох бярозак адна

Адгукнулася:

· Белая Русь.

Першы вядучы:

На жаль, час сведчыць, што некаторыя беларусы сталі забываць сваю гісторыю, сваю славу. Успомніць, паглядзець па-новаму на некаторыя яе старонкі і дапаможа наша вечарына. (гучыць песня “Люблю наш край”)

Другі вядучы:

Так прызналася ў любові да Радзімы Канстанцыя Буўло. Чым жа так прываблівае беларуская зямля? Напэўна, не толькі сваёў мовай, казкамі, легендамі, але і людзьмі, што жывуць тут. Гэта пра нашу зямлю напісаў наш зямляк Ул. Караткевіч. (словы на плакаце зачытаць) 

Першы вядучы:

Рака нараджаецца з ручаін, дрэва расце з каранёў, чалавечая годнасць і вартасць нараджаецца з глыбокай адданасці сваёй Радзіме, з ведання яе гісторыі, з пашаны да спадчыны, з любові да матчынай мовы. Гэта самая неабходная ўмова, каб “людзьмі пачувацца”.

(гучыць мелодыя М.Чурніна “Песня без слоў”, на гэтым фоне чытаецца верш Ул. Караткевіча “Беларуская песня”)

Другі чытальнік:

Дзе мой край? Там, дзе вечную песню пяе Белавежа

Там, дзе Нёман на захадзе помніць варожую кроў,

І вішнёвыя хаты глядзяцца-глядзяцца ў шырокі Дняпро...

Ты – наш край. Ты – чырвоная груша над дзедаўскім домам.

Ты – наш сцяг, што нікому, нікому на свеце, нікому,

Не дамо абсмяяць, апаганіць, забыць, ці мячом зваяваць.

Мы клянемся табе барознай сваёў першай на полі

І апошняй раллёй, на якую ўпадзем у журбе,

Мы клянёмся табе, што ніколі,

Ніколі, ніколі

Так,

Ніколі не кінем,

Не кінем,

Не кінем цябе.

Другі вядучы: Слова даецца першай группе.

Продстаўнік першай групы:

Наша група давала адказ на пытанне: “Ці згодныя вы са словамі Ніла Гілевіча “Я – беларус! Я ганаруся, што маю гэтае імя... ”? Нам патрэбна было прывесці прыклады з гісторыі, назваць імёны славутых людзей.

1 вучань:

Спытайце ў кожнай сасны і бярозкі, - 

 Яны раскажуць, як даўняй парой

Хадзіў тут Вашчыла, Хвясько, Каліноўскі

Вадзілі атрады на подзвіг геройскі,

Іх слава, як сонца, стаіць над зямлёй

П. Броўка. Беларусь.

2 вучань:

Мы назавём імёны, якімі можа ганарыцца Беларусь і кожны грамадзянін нашай краіны.

3 вучань:

Гэта Кірыла Тураўскі, Еўфрасіння Полоцкая, Францішак Скарына, Мікола Гусоўскі, Францішак Багушэвіч, Максім Багдановіч, Янка Купала, Уладзімір Караткевіч і іншыя.

Прадстаўнік першай группы:

Запросім да сябе ў госці тых, чые імёны мы называлі.

Е. Полацкая.

Я кравінка твая – крывічанка,

Я былінка твая – палачанка,

Як над пожняй тужлівая чайка

Я лячу да цябе, Радзіма,

Са святога Ерусаліма.

В. Зуёнак. Апошняя малітва Е. Полацкай.

Ф. Багушэвіч.

Не пакідайце ж мовы нашай беларускай, каб не ўмерлі.

М. Багдановіч.

Народ, Беларускі народ!

Ты – цёмны, сляпы, быццам крот!

Табою ўсягды пагарджалі,

Цябе не пушчалі з ярма

І душу тваю абакралі,

У ёй нават мовы няма.

Ул. Караткевіч.

Хто забыў сваіх продкаў – сябе губляе,

Хто забыў сваю мову – усё згубіў.

Першы вядучы: А зараз слова другой групе.

1 вучань:

Нам патрэбна адказаць на пытанні: Які ён беларус? Што гэта за чалавек? Што гэта за народ? Якімі рысамі валодаюць беларусы?

2 вучань:

Помні ў горы і скрусе,

Што ты з Беларусі!

А што гэта значыць?

Што ў нас не плачуць.

А як не стрываюць?

То слёзы хаваюць.

Г. Іванова. Размова з сынам.

3 вучань:

Ёсць чаму, ёсць чаму

І ў народа майго павучыцца:

Як змагацца з чужынцам

Суровай парой.

Ёсць за што, ёсць за што

І народу майму ганарыцца:

Не хадзіў і не лез ён

На землі чужыя вайной.

4 вучань:

Прырода надзяліла нас не толькі чуласцю, мяккасцю, дабрынёй, міласэрнасцю, але і мудрасцю:

“Лепш жменя дружбы, як бочка золата”

“Не кідай хлеб, каб ён цябе не кінуў”

“Калі хочаш зрабіць зло – зрабі дабро”

1 вучань:

Беларус любіць рабіць дабро і любіць паесці. Думаю вам цікава будзе даведацца, што больш 250 гадоў таму кухар караля Рэчы Паспалітай Верашчака прапанаваў новы спосаб падачы на стол каўбасы. Яе рэзалі на вялікія кавалкі, палівалі соусам і елі лыжкай. Новую справу сталі называць “верашчака” ў гонар яе вынаходніка. Беларусы яе ядуць з блінамі – мачаюць і называюць мачанкай.

2 вучань: Галоўнае ў нашым характары – сціпласць, гасціннасць

Мы сціпласцю сваёй здаўна вядомы,

Саміх сябе хваліць нам не з рукі.

Мы ўсе сваёй гасціннасцю вядомы,

Надзейныя сябры і дружбакі

І госць, і падарожны ў нас,

Як дома,

А злым і травы колюцца ў бакі.

Гатовы ўсё аддаць – 

І тым багаты,

Мы – беларусы,

Мы – народ такі.

Што з краю небяспекі нашы хаты,

Пра гэта

Не забудуць чужакі!

Р. Барадулін. Мы – беларусы.

Другі вядучы:

 А зараз слова апошняй групе.

1 вучань:

Наша група павіна была знайсці творы, прысвечаныя тэме “Я – беларус! Я ганаруся, што маю гэтае імя...” і праінсцыніраваць іх.

2-ое вучняў у форме дыялогу чытаюць верш:

Ці варта пытацца: “Ахто там ідзе?

Паважнай хадой без прымусу?”

Сягоння па песнях, што льюцца з грудзей,

Пазнаеш: ідуць беларусы.

А што яны нясуць напаказ,

Сумленныя гэтыя людзі?

Мо крыўду-бяду, што калісьці не раз

Пякла іх апалыя грудзі?

О, не! Не галечу спрадвечнай глушы,

Не крыўду і цяжкае гора – 

Нясуць яны шчасце і веліч душы.

С. Бандарэнка. Ідуць беларусы.

(На сцэне сядзіць стары з лірай, Алесь Загорскі і Кастусь Каліноўскі стаяць і насцярожана глядзяць адзін на аднаго)

Алесь: (пытае няветліва) Ты хто такі?

Кастусь: А табе што?

Алесь: Ну хто? Паляк? Мазур?

Кастусь: (адказвае спакойна) Беларус.

                 (вочы Алеся сталі круглыя ад здзіўлення)

Алесь: Што-о? (паўза) Адкуль гэта ты даведаўся? Гэта ж я адкрыў.            Гэта я – беларус.

Кастусь: Адзін Гаўрыла ў Полацку. (усміхаецца) Тут усе беларусы. А ён адкрыццё зрабіў... Першы... Знайшоўся мне яшчэ – Капернік.

Алесь: Але ж я ведаю толькі траіх, якія адказалі мне так. У астатніх няма імя.

Ул. Караткевіч. Каласы пад сярпом тваім.

3 вучань:

Адзінай мэты не зракуся

І сэрца мне не задрыжыць:

Як жыць – дык жыць для Беларусі

А без яе – зусім не жыць.

Л. Геніюш. Адзінай мэты не зракуся.

4 вучань:

Мой любы край, не дакарай,

Што славіць зноў бяруся.

Калі і ёсць у свеце рай,

Дык ёе – на Беларусі!

С. Законнікаў. Бацькаўшчына.

Першы вядучы:

Мы здалёк убачылі свабоду

І яшчэ не вырваліся з пут...

Божа,

Не дабаў майму народу

Пошасці,

Няпраўды

І пакут.

У чужым нялюдскім землятрусе.

Хіба нечым мелі мы віну?...

Божа,

Адвядзі ад Беларусі

Здраду,

Вераломства

І вайну.

Другі вядучы:

Смутнаю парою нелюдзімай

Калі ўсё наўкол ідзе на злом.

Божа,

Захіні маю Радзіму

Мудрасцю,

Спакоем

І цяплом.

Г. Бураўкін. Малітва.

Кіраўнік гурта:

Мае юныя сябры, дзякую вам за падрыхтоўку, за тое, што вы прыйшлі на нашу вечарыну. І напрыканцы нашага свята хачу вам зачытаць верш А. Ставера. Размова з нашчадкамі.

Любіце травы, дрэвы, рэкі,

Прастор палёў, блакіт нябёс,

Цаніце Працу, Чалавека, – 

І Бог вам дасць спагадны лёс.

А каб цанілі вас у свеце, – 

“Я лепшых слоў не падбяру”, – 

Шануйце дзіва на планеце –

Святую нашу Беларусь.

І мову Коласа, Купалы

Вы беражыце з роду ў род,

Каб наша воля не прапала,

Каб не загінуў наш народ.

